
O‘ZBEKISTON RESPUBLIKASI 
BUDJET JARAYONIDA 

VA JAMOATCHILIK 

ISHTIROKINI OSHIRISH

O‘zbekiston Respublikasi Bank-moliya akademiyasi

“Davlat moliyasi va xalqaro moliya” mutaxassisligi magistranti
ORCID: 0009-0003-0043-3148

Annotatsiya: Mazkur maqolada O‘zbekiston Respublikasida budjet tizimi rivojlanishining hozirgi holati, budjetning 
ochiqligi darajasi va fuqarolarning budjet jarayonidagi ishtirokini ta’minlash mexanizmlari tahlil qilingan. Tadqiqotda 
xalqaro tajriba asosida ochiq budjet indekslari, fuqarolar uchun budjet tushunchasi va budjet siyosatining shaffofligini 
oshirishga qaratilgan choralar o‘rganilgan. Maqola yakunida budjet jarayonida jamoatchilik ishtirokini kengaytirish va 
ochiqlikni ta’minlash bo‘yicha amaliy takliflar ishlab chiqilgan.

Kalit soʻzlar: budjet, budjet tizimi, ochiq budjet, fuqarolar budjeti, budjet siyosati.

Abstract: This article analyzes the current state of the budget system in the Republic of Uzbekistan, with a particular focus 
on the level of budget transparency and mechanisms for ensuring public participation in the budgeting process. Based 
on international practices, the research explores open budget indices, the concept of a citizens' budget, and measures 
aimed at improving transparency in budget policy. The article concludes with practical recommendations to enhance 
public engagement and openness in budgetary processes.

Key words: budget, budget system, open budget, citizens' budget, budget policy.

Аннотация: В статье проанализировано текущее состояние бюджетной системы Республики Узбекистан, особое 
внимание уделено уровню открытости бюджета и механизмам обеспечения участия граждан в бюджетном 
процессе. Исследование основано на международной практике, рассматриваются индексы открытого бюджета, 
концепция бюджета для граждан и меры по повышению прозрачности бюджетной политики. В заключение статьи 
предложены практические рекомендации по расширению общественного участия и обеспечению открытости в 
бюджетных процессах.

Ключевые слова: бюджет, бюджетная система, открытый бюджет, бюджет для граждан, бюджетная политика.

K I R I S H
Davlat budjeti – bu davlatning ma’lum davr uchun mo‘ljallangan pul daromadlari va xarajatlari yig‘indisidir. 

Budjet daromadlari asosan soliqlar, soliqdan tashqari yig‘imlar, davlat zayomlari, davlat mulkini sotish yoki ijaraga 
berishdan tushgan mablag‘lar hisobiga shakllanadi. Davlat budjeti davlat moliyasining asosiy bo‘g‘ini sifatida 
davlat ixtiyoridagi moliyaviy resurslarning shakllanishi va taqsimlanishini ifodalaydi. Shu bois, O‘zbekiston 
Respublikasida ushbu yo‘nalishda tizimli islohotlar amalga oshirilmoqda. Jumladan, O‘zbekiston Respublikasi 
Prezidentining 2023-yil 25-dekabrdagi “Davlat budjeti to‘g‘risida”gi O‘RQ-886-sonli1 qonun ijrosini ta’minlashga 
qaratilgan qarori asosida budjet tizimini modernizatsiya qilish ishlari olib borilmoqda.

Budjetning daromad qismi aholining jon boshiga hisoblangan ko‘rsatkichi asosida baholanadi va mamlakat 
budjet salohiyatini belgilovchi muhim omil hisoblanadi. Daromadlar va xarajatlar o‘rtasidagi tafovut natijasida 

1	 O‘zbekiston Respublikasi Prezidentining 2023-yil 25-dekabrdagi “Davlat budjeti to‘g‘risida”gi O‘RQ-886-sonli qonun: https://www.lex.
uz/uz/docs/-6707765 

budjet taqchilligi – ya’ni kamomad yuzaga keladi. Budjet kamomadining YaIMga nisbatan 3–3,5% miqdorida 
bo‘lishi me’yoriy holat hisoblanadi. Agar kamomad haddan ziyod ortib ketsa va uni qoplash uchun daromad 
yetarli bo‘lmasa, budjet xarajatlarini qisqartirish zaruriyati yuzaga keladi.

Davlat budjeti har bir mamlakatning iqtisodiy tuzumi, davlat boshqaruvining xarakteri va ijtimoiy siyosatiga 
bevosita bog‘liq. Sanoati rivojlangan mamlakatlarda davlatning iqtisodiyotga faol aralashuvi natijasida 
budjetning roli ortib boradi, milliy daromadning katta qismi davlat budjeti orqali qayta taqsimlanadi. Aksincha, 
sotsialistik yo‘nalishdagi oz sonli mamlakatlarda esa budjetning daromadlari davlat sektori, kooperativlar, 
xususiy korxonalar va aholidan olinadigan soliqlardan shakllanadi hamda u asosan xalq xo‘jaligini rivojlantirish 
va ijtimoiy ehtiyojlarni qondirishga yo‘naltiriladi.

O‘zbekiston Respublikasining davlat budjeti – respublika budjeti, Qoraqalpog‘iston Respublikasi budjeti, 
viloyatlar va Toshkent shahri mahalliy budjetlaridan iborat yagona budjet tizimini tashkil etadi [1].

Bugungi kunda davlat moliyasini samarali boshqarish, budjet siyosatini yanada shaffof va ochiq qilish 
bo‘yicha kompleks chora-tadbirlar ko‘rilmoqda. O‘zbekiston Respublikasi Vazirlar Mahkamasining 2020-
yil 24-avgustdagi “2020 – 2024-yillarda O‘zbekiston Respublikasi davlat moliyasini boshqarish tizimini 
takomillashtirish strategiyasini tasdiqlash to‘g‘risida”gi 506-sonli2 qaror budjet ma’lumotlarining shaffofligini 
xalqaro standartlar asosida ta’minlash asosiy yo‘nalishlardan biri sifatida belgilangan. Mazkur strategiya asosida 
budjet ma’lumotlarining ochiqligi, “fuqarolar uchun budjet” tushunchasini amaliyotga joriy etish, jamoatchilik 
ishtirokini kuchaytirish bo‘yicha dolzarb ishlar amalga oshirilmoqda.

Xususan, O‘zbekiston Respublikasi Prezidentining 2018-yil 22-avgustdagi “Budjet ma’lumotlarining 
ochiqligini va budjet jarayonida fuqarolarning faol ishtirokini ta’minlash chora-tadbirlari to‘g‘risida”gi PQ–3917-
sonli3 Qarori doirasida BMTTD va Moliya vazirligining “O‘zbekistonda barqaror rivojlanishni moliyalashtirish” 
qo‘shma loyihasi asosida “Budjet ma’lumotlarining ochiqligini va fuqarolarning budjet jarayonidagi faol ishtirokini 
ta’minlash chora-tadbirlari to‘g‘risida”gi axborot nashrlari muntazam chop etilmoqda [2]. Bu esa O‘zbekistonda 
ochiq va hisobdor davlat boshqaruvi tamoyillarini kuchaytirish yo‘lida muhim qadamlardan biridir.

M A V Z U G A  O I D  A D A B I Y O T L A R  S H A R H I
Budjetni tashkil etish, uning shaffofligini ta’minlash va budjet jarayonida jamoatchilik ishtirokini kengaytirish 

masalalari bo‘yicha ko‘plab mahalliy va xorijiy olimlarning ilmiy ishlarida tahliliy yondashuvlar uchraydi. Xususan, 
demokratiya sharoitida budjet faoliyatining nazariy asoslarini chuqur tadqiq etish va amaliy tajribalarni o‘rganish 
asosan xorijiy olimlar tomonidan amalga oshirilgan.

Masalan, Timasheva I.V., Sabatovich M.V. va Pazdnikova N.P. o‘z tadqiqotlarida mahalliy moliyani 
boshqarish jarayonida fuqarolarning faol ishtiroki dolzarb masala ekanligini ta’kidlaydilar. Ularning fikricha, 
munitsipal moliya boshqaruvida fuqarolar ishtiroki qarorlar qabul qilish jarayonida ijtimoiy adolat va moliyaviy 
javobgarlikni kuchaytiradi [3].

Shuningdek, Fedosov V.A. budjetlarning ochiqligi va budjet jarayonida jamoatchilik ishtirokini ta’minlash 
davlat moliyaviy salohiyatining kengayishiga, xususan, byudjet daromadlarining ortishiga olib kelishi 
mumkinligini qayd etadi. U davlat moliyasi sohasida shaffoflik darajasining oshirilishi orqali soliq tushumlari va 
boshqa daromad manbalarini oshirish imkoniyatlari kengayishini asoslab bergan [4].

T A D Q I Q O T  M E T O D O L O G I YA S I
Mazkur tadqiqotning metodologiyasi budjet jarayonining shaffofligini ta’minlash bo‘yicha zamonaviy 

amaliyotni tahlil qilish, mavjud muammolarni aniqlash maqsadida jamoatchilikni jalb etish hamda budjet 
jarayonining nazariy asoslari va qonunchilik-me’yoriy bazasini o‘rganishni o‘z ichiga oladi.

Tahlil jarayonida davlat budjetining shakllanishi, ochiqlik darajasi, fuqarolarning axborotga bo‘lgan erkin 
kirish imkoniyatlari, “fuqarolar uchun budjet” tashabbuslari va ularning normativ-huquqiy asoslari chuqur 
o‘rganildi. Shuningdek, O‘zbekiston Respublikasida budjet ma’lumotlarini e’lon qilish mexanizmlari, axborot 
resurslari orqali moliyaviy ochiqlikni ta’minlash, jamoatchilik fikrini shakllantirish va ishtirokini kuchaytirishga 
qaratilgan siyosiy va institutsional islohotlar tahlil qilindi.

Ushbu yondashuvlar asosida respublikada budjet jarayonining ochiqligi va samaradorligini oshirishga 
xizmat qiluvchi taklif va tavsiyalar ishlab chiqildi.

2	 O‘zbekiston Respublikasi Vazirlar Mahkamasining 2020-yil 24-avgustdagi “2020 – 2024-yillarda O‘zbekiston Respublikasi davlat 
moliyasini boshqarish tizimini takomillashtirish strategiyasini tasdiqlash to‘g‘risida”gi 506-sonli qaror: https://www.lex.uz/uz/docs/-
4966572 

3	  O‘zbekiston Respublikasi Prezidentining 2018-yil 22-avgustdagi “Budjet ma’lumotlarining ochiqligini va budjet jarayonida fuqa-
rolarning faol ishtirokini ta’minlash chora-tadbirlari to‘g‘risida”gi PQ–3917-sonli Qarori: https://lex.uz/docs/-3879197 

T A H L I L  V A  N A T I J A L A R 
Budjet jarayonida jamoatchilik ishtirokini ta’minlash – olib borilayotgan soliq-budjet siyosati maqsadlarining 

fuqarolar ehtiyojlariga mosligini va hukumatning hisobdorligini ta’minlovchi muhim vositadir. Ushbu vazifalarni 
amalga oshirish doirasida budjet jarayoniga jamoatchilikni keng jalb etish choralari ko‘rilmoqda. Xususan, 
fuqarolarning budjet jarayonidagi faol ishtirokini qo‘llab-quvvatlash, o‘rta muddatli soliq-budjet siyosatining 
ustuvor va asosiy yo‘nalishlarini muhokama qilishda ishtirokini ta’minlash mexanizmlari keng qo‘llanilmoqda. 
Ayniqsa, budjet mablag‘larining xarajat yo‘nalishlari bo‘yicha bu ishtirok alohida ahamiyat kasb etmoqda [5].

O‘zbekiston Respublikasida fuqarolarning budjet jarayonidagi ishtirokini ta’minlash tashabbusi ilk bor 
O‘zbekiston Respublikasi Prezidentining 2018-yil 22-avgustdagi “Budjet ma’lumotlarining ochiqligini va budjet 
jarayonida fuqarolarning faol ishtirokini ta’minlash chora-tadbirlari to‘g‘risida”gi PQ–3917-sonli Qarori asosida 
ilgari surilgan. Aynan mana shu sa’y-harakatlar natijasida tumanlar budjetidagi qo‘shimcha daromadlarning 
kamida 10 foizini fuqarolar tomonidan taklif qilingan sohalarni (tadbirlarni) moliyalashtirishga yo‘naltirish uchun 
huquqiy va institutsional asos yaratildi.

2021–yilga kelib fuqarolarning budjet jarayonidagi ishtirokini ta’minlashni siyosiy va moliyaviy qo‘llab-
quvvatlash darajasi sezilarli darajada oshdi. Jumladan, O‘zbekiston Respublikasi Prezidentining 2021–yil 
13-apreldagi “Budjet jarayonida fuqarolarning faol ishtirokini ta’minlash bo‘yicha qo‘shimcha chora-tadbirlar 
to‘g‘risida”gi PQ-5072-sonli4 qarorida tumanlar (shaharlar) budjetlari tasdiqlangan umumiy xarajatlarining 5 
foizini fuqarolar tomonidan ilgari surilgan takliflarni moliyalashtirishga yo‘naltirish belgilandi. Shuningdek, ushbu 
qarorda tuman va shaharlar budjeti qo‘shimcha daromadlarining kamida 30 foizini ham fuqarolar tashabbuslari 
asosida shakllangan loyihalarga ajratish majburiyati kiritildi.

2021–yilda Qoraqalpog‘iston Respublikasi, Toshkent shahri va viloyatlarda bittadan tuman/shaharda 
budjet mablag‘larini fuqarolar tashabbuslari uchun taqsimlashning yangi mexanizmi sinov tariqasida joriy etildi. 
2022–yildan boshlab esa ushbu amaliyot bosqichma-bosqich mamlakatning barcha tumanlarida to‘liq joriy 
etildi. Fuqarolar tomonidan moliyalashtirish uchun takliflar har yili ikki mavsumda yig‘iladi va ularning asosida 
g‘olib loyihalar aniqlanadi.

Fuqarolarning mazkur mexanizm va uning natijalari to‘g‘risidagi xabardorligi ortgani sayin ularning qiziqishi, 
ishonchi hamda jarayonga daxldorlik hissi ham shunga yarasha oshib borishi zarur. Hozirgacha erishilgan 
natijalar ko‘lami haqida tasavvur hosil qilish uchun quyidagi raqamlar yetarli asos bo‘la oladi. Jumladan, 
fuqarolarning budjet jarayonidagi ishtirokini ta’minlash doirasida ajratilayotgan budjet mablag‘lari hajmi oshgani 
sari, fuqarolar tomonidan kiritilgan takliflar soni 2019–yildagi 28 704 tadan 2022–yilda 69,7 mingtagacha oshdi.

Shuningdek, turli tashabbuslar uchun ovoz bergan fuqarolar soni 2019–yilda 87,7 ming bo‘lgan bo‘lsa, 
2022–yilda bu ko‘rsatkich 6,7 millionga yetdi. Moliyalashtirish uchun tanlab olingan loyihalar soni esa 1 102 tadan 
2 354 tagacha ko‘paydi. Ushbu raqamlar ortida o‘z tashabbuslari bilan mahalliy infratuzilmaviy muammolarni 
hal qilishga, shuningdek, o‘zlari va qo‘shnilari hayotini yanada qulaylashtirishga intilgan faol fuqarolar turibdi.

O‘zbekistonda tashabbusli budjetlashtirish mexanizmi – davlat tomonidan muntazam rejalashtirish 
jarayonida navbatini uzoq kutishi mumkin bo‘lgan, ammo muhim bo‘lgan mahalliy tashabbuslarni ilgari surishda 
fuqarolar uchun dolzarb vositaga aylanmoqda. Bundan tashqari, fuqarolar tomonidan tanlov komissiyalariga 
taqdim etilgan loyihalar mavjud investitsiya rejalari bilan mos tushgan taqdirda, ular bu haqda xabardor qilinadi.

Budjet jarayonida fuqarolarning faol ishtirokini ta’minlash bo‘yicha amaliyotlarni joriy etish va kengaytirish, 
bir tomondan, kambag‘allikni qisqartirishga xizmat qilsa, boshqa tomondan, ta’lim, sog‘liqni saqlash va savdo 
bozorlariga kirish imkoniyatlarini kengaytirish orqali kambag‘allikning barcha shakllariga barham berishga 
qaratilgan BMTning 1–sonli Barqaror rivojlanish maqsadiga (BRM) erishishga muhim hissa bo‘lib xizmat qiladi.

Tashabbusli budjetlash, ayniqsa, infratuzilmasi zaif, ko‘p yo‘llari asfaltlanmagan va yog‘ingarchilik 
mavsumida foydalanish qiyin bo‘ladigan qishloq joylarda ayniqsa samarali bo‘lmoqda. Yil davomida yo‘llarning 
yomon holatda bo‘lishi aholini ishga, bolalarni esa maktabga qatnashiga to‘sqinlik qiladi. Bu esa aholining 
harakatlanish imkoniyatlari, transport vositalarining samarali faoliyati va qishloqda ishlab chiqarilgan 
mahsulotlarning ichki hamda mintaqaviy bozorlarga olib chiqilishiga salbiy ta’sir ko‘rsatib, iqtisodiy qoloqlikni 
keltirib chiqaradi.

Garchi ushbu sohada sezilarli yutuqlarga erishilgan bo‘lsa-da, tizim samaradorligini yanada oshirish va jalb 
etilgan fuqarolar sonini ko‘paytirish uchun hali ham katta imkoniyatlar mavjud. Birinchidan, fuqarolarning budjet 
qarorlarini qabul qilishdagi ishtiroki to‘g‘risida xabardorligini oshirish – ularning real ishtirokini ta’minlovchi 
asosiy shartlardan biridir. Aks holda, fuqarolar ishtiroki faqat rasmiyatchilik darajasida qolib ketishi mumkin.

Shu sababli, targ‘ibot-tashviqot tadbirlarini kengaytirish, budjet jarayonidagi ishtirok mexanizmlari, 
ularning imkoniyatlari va afzalliklari haqida aholining xabardorlik darajasini oshirish zarur. Bu esa fuqarolarni 
budjetlashtirish jarayonida yanada faol ishtirok etishga undaydi.

4	  O‘zbekiston Respublikasi Prezidentining 2021–yil 13-apreldagi “Budjet jarayonida fuqarolarning faol ishtirokini ta’minlash bo‘yicha 
qo‘shimcha chora-tadbirlar to‘g‘risida”gi PQ-5072-sonli qaror: https://lex.uz/uz/docs/-5370805 

Bundan tashqari, budjet savodxonligini oshirish orqali fuqarolarga budjet jarayonining barcha bosqichlarida 
– taklif berish, muhokama qilish va jamoatchilik nazoratini amalga oshirish – imkoniyatini yaratish muhim 
ahamiyatga ega. Aholi vakillari faqat taklif beruvchi emas, balki qarorlarni tahlil qilish va ularning bajarilishini 
nazorat qilish subyektiga aylangandagina tizim chinakam samarali ishlaydi.

Fuqarolarning budjet jarayonidagi ishtirokini ta’minlash asosida moliyalashtirilayotgan loyihalarning ijrosini 
monitoring qilishda fuqarolik jamiyati tashkilotlarining o‘rni muhim ahamiyatga ega. Ularni jarayonga yanada 
keng jalb etish maqsadida trening dasturlarini ayollar, yoshlar, ijtimoiy himoyaga muhtoj qatlamlar va boshqa 
ijtimoiy zaif guruhlar uchun moslashtirilgan ta’lim modullari bilan boyitish mumkin. Shu bilan birga, budjet 
jarayonidagi fuqarolik ishtirokini qo‘llab-quvvatlovchi ilg‘or tajribalar, amaliy yo‘riqnomalar va o‘quv kurslarini 
ishlab chiqish, ularni hujjatlashtirish va tizimli tarzda tarqatish dolzarb vazifa sanaladi.

Fuqarolarning budjet jarayonidagi ishtirokini ta’minlash bo‘yicha ilg‘or amaliyotlarni kengaytirish, ko‘p 
jihatdan, moliyalashtirish imkoniyatlarining mavjudligiga bog‘liq. Tashabbuslarni birgalikda moliyalashtirish uchun 
esa turli qo‘shimcha manbalardan, jumladan, kraudfanding (jamoaviy moliyalashtirish), diaspora mablag‘lari, 
korporativ xayriya va boshqa ijtimoiy investorlar ishtirokidan foydalanish mumkin. Natijada, davlat loyihalarini 
amalga oshirishda nafaqat davlat resurslari, balki xususiy sektor hamda fuqarolarning o‘z mablag‘larini safarbar 
qilish imkoniyati yuzaga keladi. Bu esa loyihalarning ijtimoiy ahamiyatini oshiradi va ularni amalga oshirish 
jarayonida fuqarolarning bevosita ishtirokini kuchaytiradi. Albatta, bu imkoniyatlar faqat jamoatchilik tomonidan 
qabul qilingan va amalda amalga oshirilishi mumkin bo‘lgan loyihalar doirasida joriy etilishi zarurligini alohida 
ta’kidlashga hojat yo‘q [6].

Budjet mablag‘laridan samarali foydalanishni tashkil etish, shuningdek, soliq to‘lovchilarning budjet 
savodxonligini oshirish orqali budjet tushumlarini ko‘paytirish hamda xarajatlar samaradorligiga erishish 
bo‘yicha mamlakatimizda izchil ishlar olib borilmoqda.

Jumladan, 2024–yilda tashabbusli budjet jarayonlari yangi bosqichga ko‘tarildi. Ovoz berish jarayonlari 
yanada shaffoflashtirildi, fuqarolar fikri asosida mablag‘lar taqsimoti kuchaytirildi, mavsumiy jarayonlar 
optimallashtirildi va qonunchilik hujjatlari qayta ko‘rib chiqildi.

2024–yilda erishilgan asosiy natijalar quyidagilardan iborat:
a) 2024–yildan boshlab “Bir fuqaro – bir ovoz” tamoyili joriy qilindi. Bu tamoyil ovoz berish jarayonlarining 

adolatli va shaffof o‘tishini ta’minlashi bilan birga, fuqarolarning ishonchini oshirishga xizmat qilmoqda. 
Shuningdek, qamrov ko‘rsatkichlari orqali hududlar kesimida fuqarolarning ishtirok darajasini tahlil qilish 
imkoniyati yaratildi. Masalan, 2024–yil 1–mavsum doirasida respublika bo‘yicha aholining 34 foizi ovoz berishda 
ishtirok etdi. Eng faol hududlar sifatida Qashqadaryo, Samarqand va Farg‘ona viloyatlari qayd etildi.

b) Ovoz to‘plashga qaratilgan diqqat-e’tiborni kamaytirish va jarayonni soddalashtirish maqsadida “Mening 
yo‘lim” loyihasi Tashabbusli budjetning 1–mavsumi bilan birlashtirildi.

v) Loyihalarni shakllantirish bosqichi to‘liq raqamlashtirildi, tovar va xizmatlar klassifikatori joriy qilindi. 
Bu esa g‘olib loyihalarni amalga oshirishda erishilayotgan natijalarni o‘lchash va samaradorlikni baholash 
imkoniyatini yaratdi. Masalan, nechta maktab nechta o‘quv partalari bilan ta’minlangani yoki nechta tibbiyot 
muassasasi qanday tibbiy uskunalar bilan jihozlangani haqida ma’lumotlar bazasi shakllantirildi.

g) Tuman va shahar tasdiqlangan budjetlari hisobidan ajratiladigan mablag‘ hajmi 10 foizgacha oshirildi 
(ilgari bu ko‘rsatkich 5 foiz edi). Natijada, bir mavsum doirasida har bir tuman va 147 shaharda g‘olib bo‘lgan 
loyihalar soni o‘rtacha 7–8 taga oshib, 15 taga yetdi. Bu esa g‘oliblik uchun kerak bo‘lgan ovozlar sonining 
kamayishiga olib keldi.

d) Yosh avlodda budjet jarayoni to‘g‘risida dastlabki tushunchalarni shakllantirish va ularning moliyaviy 
savodxonligini oshirish maqsadida 2024–yilda “Mening maktabim” loyihasi sinov tariqasida har bir hududda 
bittadan tuman (shahar)da o‘tkazilishi belgilandi. Har bir umumta’lim maktabiga 50 mln so‘mdan (jami 32,3 
mlrd so‘m) mablag‘ ajratildi. Loyihalarni shakllantirish va ovoz berish jarayonlari oktyabr oyida o‘tkazilishi 
rejalashtirilgan.

e) 2024–yildan boshlab O‘zbekiston Respublikasi Prezidentining tegishli Farmoniga muvofiq, “Yashil 
makon” umummilliy loyihasi doirasida davlat budjetidan ajratiladigan mablag‘larning kamida 50 foizi “yashil 
bog‘lar” va “jamoat parklari”ni yaratishga yo‘naltirilishi belgilandi. Ushbu mablag‘lar “Ochiq budjet” portali orqali 
“Mening bog‘im” loyihalarini moliyalashtirish uchun sarflanadi.

2024–yilning may oyida mazkur loyiha birinchi marta amalga oshirildi. Fuqarolar tomonidan 789 ta loyiha 
shakllantirildi, ovoz berish natijalariga ko‘ra 215 ta loyiha g‘olib deb topildi. Ularni moliyalashtirish uchun davlat 
budjetidan 52 mlrd so‘m ajratilishi belgilandi.

Birgalikda moliyalashtirish amaliyotining afzalliklari quyidagilardan iborat:
Fuqarolarning ishtirokini oshiradi – ular o‘zlari muhim deb hisoblagan loyihalarga hissa qo‘shish orqali 

budjet taqsimotiga bevosita ta’sir o‘tkazish imkoniyatiga ega bo‘ladi.
Mavjud resurslarni kengaytiradi – qo‘shimcha moliyaviy manbalar hisobidan loyihalarni moliyalashtirish 

imkoniyati oshadi. Bu esa resurslar cheklangan sharoitda juda muhim ahamiyat kasb etadi.

Shaffoflik va javobgarlikni kuchaytiradi – fuqarolar o‘z mablag‘larini loyihalarga sarflayotgan ekan, ular 
budjet jarayonlarida shaffoflikni va nazoratni kuchaytirishga intiladilar. Bu esa umumiy ishonch muhitini 
mustahkamlaydi [7].

X U L O S A  V A  T A K L I F L A R
Budjet shaffofligini ta’minlashning konseptual asoslari hamda jamoatchilikni budjet jarayoniga jalb 

qilish bo‘yicha olib borilgan tadqiqotlar davlat moliyasini demokratlashtirish yo‘lida mazkur jarayonlarni 
rivojlantirishning shubhasiz dolzarbligini isbotlaydi. Ushbu yondashuvlar moliyaviy boshqaruvda ochiqlik va 
hisobdorlik tamoyillarini mustahkamlashga xizmat qiladi.

Shu bilan birga, budjetning shaffofligini ta’minlash va budjet jarayonida jamoatchilik ishtirokini qonuniy 
tartibga solishning mavjudligiga qaramasdan, xalqaro ekspertlar xulosalariga ko‘ra, O‘zbekistonda budjet 
ochiqligi hali to‘liq darajada ta’minlanmagan. Bu esa mavjud muammolarni hal qilishga yo‘naltirilgan amaliy 
mexanizmlarni yanada chuqurlashtirish va kuchaytirishni taqozo etadi.

Xususan, bu borada qiyosiy ko‘rsatkichlarni (Open Budget Index kabi) inobatga olgan holda, o‘tgan 
va kelgusi yillar uchun budjet ma’lumotlarining to‘liqligi, budjet qarorlarini ishlab chiqish va qabul qilishda 
jamoatchilik ishtirokini kengaytirish masalalariga alohida e’tibor qaratish lozim.

Tadqiqot natijalariga asoslanib, quyidagi takliflar ilgari suriladi:
Budjet jarayonining har bir bosqichida fuqarolik jamiyatining vakillik ishtirokini mustahkamlash – ushbu 

ishtirokni qonuniy asosda doimiy rag‘batlantirish orqali fuqarolarning moliyaviy qarorlar ustidan nazoratini 
kuchaytirish zarur.

Ochiq budjet portallarining funksional imkoniyatlarini kengaytirish – budjet ma’lumotlarining grafik, interaktiv 
va joriy statistik ko‘rinishda doimiy yangilanishini ta’minlash lozim.

“Fuqarolar uchun budjet” loyihalarini yanada rivojlantirish – fuqarolarni tushunarli tilda budjet axborotlari 
bilan muntazam tanishtirib borish orqali budjet savodxonligini oshirish muhim.

Moliyaviy qarorlar bo‘yicha muhokama va maslahatlashuv mexanizmlarini kuchaytirish – mahalliy darajada 
jamoaviy yig‘ilishlar, ochiq eshik kunlari va onlayn ovoz berish tizimlarini doimiy qo‘llash tavsiya etiladi.

Ilg‘or xorijiy tajriba asosida normativ-huquqiy bazani takomillashtirish – budjet ochiqligi va jamoatchilik 
ishtirokini xalqaro standartlarga moslashtirish bo‘yicha aniq me’yorlar joriy etilishi lozim.

Umuman olganda, budjet shaffofligini ta’minlash va fuqarolarning budjet tizimidagi ishtirokini kengaytirish 
O‘zbekistonda davlat boshqaruvining barqarorligi, ochiqligi va ijtimoiy ishonchini mustahkamlovchi muhim omil 
hisoblanadi. Bu jarayonlarni takomillashtirish mamlakatning uzoq muddatli barqaror rivojlanish strategiyasiga 
to‘laqonli xizmat qiladi.

